
Alhamdulillah. Setinggi-tingginya syukur kami rafakkan hanya bagi 
Allah SWT. Tanpa ilham dan kekuatan daripada-Nya mustahil buku terbit. 
Selawat dan salam kepada Nabi Muhammad SAW, para sahabatnya, serta 
para tabiin hingga ke hari kiamat. Buku yang berada di tangan pembaca ini 
merupakan antara buku akademik bacaan umum pertama dalam Bahasa 
Melayu berkaitan Revolusi Perindustrian 4.0 (4IR). Ilham penulisan buku 
ini menjelma apabila kami melihat buku tentang 4IR yang agak jarang 
ditemui. Apatah lagi dalam Bahasa Melayu. 

Namun, cabaran menulis buku ini bukan sedikit. Ia mengambil lebih 
tiga tahun untuk dikarang dan dijelmakan dalam bentuk buku. Akibat 
komitmen sebagai pensyarah yang sibuk dengan aktiviti pengajaran, 
penyelidikan dan perundingan, maka proses menyiapkan buku agak 
terganggu. Namun itu bukan alasan. Digagahkan tulang empat kerat. Kami 
terpaksa membaca ratusan malah ribuan artikel jurnal di pangkalan data 
Scopus dan Web of Science—supaya pembaca tidak perlu melakukannya 
lagi. Semoga penat lelah kami membaca dan menulis dapat memberi 
manfaat kepada pembaca. 

Dalam buku ini pembaca didedahkan dengan maklumat asas berkaitan 
kemunculan 4IR. Buku ini juga membicarakan ledakan era kecerdasan 
buatan dan pengkomputeran awan. Kami sedar bahawa pengetahuan 
asas berkaitannya begitu penting walaupun sebagai masyarakat umum. 
Buku ini turut memberi pendedahan asas berkaitan teknologi cetakan 
tiga dimensi, Internet Benda, data raya dan kenderaan tanpa pemandu. 
Di samping itu, topik-topik menarik seperti pengkomputeran tersulam, 
realiti terimbuh, serta robot humanoid dan robotik termaju pasti memberi 
ilmu baharu kepada pembaca. Buku ini juga menyorot aplikasi 4IR dalam 
bidang pertanian, perikanan, perubatan dan pendidikan. Bab berikutnya 
pula membawa pembaca melihat bagaimana bandar pintar lestari versi 
4.0 terbentuk. Buku ini ditutup dengan satu bab menarik bagaimana 4IR 
membawa manfaat untuk masa depan rakyat Malaysia.

Di samping itu, buku ini ditulis sebagai pelengkap nota kuliah 
bagi kursus berkaitan pengenalan teknologi 4IR di universiti dan 
institut pengajian tinggi. Setiap bab dihuraikan dalam gaya mudah bagi 

Prakata

pemahaman pelajar. Walaupun buku ini ditulis khusus kepada pelajar 
universiti, namun pembaca umum juga dapat meneguk nikmat ilmu 
daripadanya. Hal ini kerana buku ini ditulis dalam laras bahasa yang tidak 
terlalu ilmiah. Gaya pengarangan dan penceritaan yang santai Insya-Allah 
akan dapat menambat pembaca sehingga halaman terakhir. Penulis akui 
sebagai pensyarah, sukar lari daripada gaya penulisan ilmiah yang kaku 
dan serius. Untuk itu fakta teknikal yang sarat dalam buku ini ditulis 
secara santai, namun sampai.

Semoga dengan buku ini pembaca akan terhibur. Dalam masa sama 
memahami kandungan buku. Baca dengan tekun halaman demi halaman 
hingga ke kulit belakang. Boleh juga tarik mana-mana satu bab sebagai 
bacaan berfokus. Semoga setelah membacanya, dapatlah kita menilai 
kesan ledakan 4IR dalam kehidupan. Semoga buku ini membantu kita 
menyerap kejutan masa depan yang penuh ketidaktentuan. Buku ini juga 
ditujukan kepada sesiapa sahaja yang ingin mendalami perkembangan, isu 
dan perbincangan berkaitan topik yang semakin panas ini. Bagi pembaca 
yang sibuk pula, kami sediakan rumusan di setiap hujung bab. Tidak 
cukup dengan itu, kami juga hadiahkan pembaca dengan peta minda 
untuk setiap bab. Pada zaman media sosial ini, pembaca paling sibuk pun 
dapat menghadam buku ini cuma dengan melihat peta minda yang kami 
sediakan.

Sebagai penghargaan, setinggi-tinggi terima kasih kami ucapkan 
kepada pasukan editorial Penerbit UKM yang gigih memastikan buku 
ini terbit. Selain itu, ramai individu hebat yang menyumbang idea hingga 
terbitnya buku ini. Justeru terima kasih kami ucapkan kepada Dekan 
Fakulti Sains Komputer dan Teknologi Maklumat, Universiti Malaysia 
Sarawak, Profesor Madya Dr. Kartinah Zen, dan Dekan Fakulti Teknologi 
dan Sains Maklumat, Universiti Kebangsaan Malaysia, Profesor Dr. 
Salwani Abdullah. 

Selain itu, penghargaan turut diberikan kepada penilai manuskrip 
yang teliti memberi komen supaya buku ini mencapai kualiti lebih baik. 
Pembetulannya sahaja mengambil masa dua minggu untuk disiapkan. 
Terima kasih juga kami ucapkan kepada ibu, ayah, isteri serta anak-anak 
tercinta yang sentiasa menyokong kerjaya kami yang 12 jam berada di 
depan komputer riba (12 jam lagi bekerja daripada telefon pintar).

Sebagai penutup, besar harapan kami supaya pembaca dapat meneguk 
setitis ilmu dari lautan ilmu Allah yang maha luas. Terima kasih dan 
tahniah kerana buku ini telah berada di genggaman anda. Semoga anda 

dapat mempraktikkan ilmunya dalam mendepani era 4IR dengan lebih 
profesional dan bertanggungjawab. Insya-Allah buku ini dapat dijadikan 
buku pegangan bagi kita menyelusur arus 4IR yang mungkin berliku. 
Salam 4IR!

Syahrul Nizam Junaini
Nurhizam Safie Mohd Satar

